
平世安得两侯亨家世宽河卫指挥佥事其伯父岩亡子亨得嗣虽不学而英果有胆气善骑射提

大刀飞舞彪挥斧挽强亦不在亨后每出战亨先登彪从之亨累功都指挥使彪亦以舍人授大同

卫镇抚正统中亨迁都督佥事为大同左参将守万全彪亦迁至都指挥巳巳之变亨坐不援虏与

总兵杨洪并系狱虏至京城下景帝召赦之使将兵亨与彪出安定门驰突击杀虏却而西亨等追

战于城西虏复却而南亨令彪诱至彰义门更与战虏溃追及清风店虏惧且出倒马关亨使绐曰

石将军行未至来者假假军名耳虏人以为然皆反战亨及彪复击杀其数百人始知石将军痽也

尽弃其羊马辎重还而亨名震虏中论功封武清伯寻进侯兼太子太师总京营兵彪升都督佥事

为大同左参将诸子侄并陛千户当此之时于谦为本兵亨与杨洪为将皆一时朝廷所倚虏人称

亨曰爷称彪曰王也景帝不豫会当郊使亨摄召命于榻前亨见帝委顿出与张軏张輗阴约徐有

贞等迎上皇复位结太监曹吉祥蒋冕内白皇太后外为飞语言于谦且与王文谋立襄世子为东

宫遂率其羣从子弟家兵与吉祥等夜叩南宫迎上皇出因与有贞毁谦送于上杀之上即日论夺

门功第一进封忠国公仍理后军都督府事召彪大同以为都督同知充游击将军其家人石宁等

十余人皆升指挥千户有差凡以夺门迎驾论功者出自亨口皆得官前后四千人而文武百官奔

竞石氏之门亨大纳其贿赂入白上学士大夫有恶于亨者言上辄得罪上尝坐文华殿亨从千户

卢旺彦敬进上问谁也亨道姓名曰二人者臣腹心人臣所谋迎陛下皆与议上立擢为锦衣指挥

于谦诛亨荐左侍郎陈汝言代许之工部侍郎孙弘者亨乡人以亨荐得官复为请以为尚书上曰

且使侍郎吏部再迁尚书矣亨出曰一迁尚书何所不可乃再待耶其恣如此亨与吉祥皆外为暴

横也而内故不相能会上使亨捣虏延绥御史杨瑄奏亨吉祥夺河间民田而上颔之亨从延绥还

谓吉祥曰今在外惟我在内惟公我与公何可不结驩也而受制于人乃相与谮徐有贞李贤于上

阳辞解兵柄以动上哀怜上为调有贞于外谪瑄及御史张鹏充军令给事中御史年三十五以下

者悉外调会以天变巳亨日于上前言事上悉可其奏人愬百户铭迎驾功下狱治亨白释铭即言

臣当时举事至密虽妻子不知外人安得晓请自今言功者付臣审核有奸臣当奏亨言臣所豁五

军营军物故老疾诸营当送补率不至臣请径促之使掌印官月至臣所听比较亨言军门有违限

若数少者请毋送法司听臣决治然上心渐厌亨其始有请尽见从亡何可八九矣又亡何可四五

又亡何可二三耳于是命阍者曰总兵不可辄至禁处后非有诏毋内也上使工部为亨造宅工部

造亨宅至三百余间他日上登翔凤楼恭顺侯瑾抚宁侯永侍上指顾而问永谢不知恭顺侯曰必

王府耳上笑曰非也瑾顿首非王府孰敢然上顾太监裴当曰而闻之人乃不敢言石亨亨生子弥

月上召见摩其顶曰虎儿也善抚之朕行与卿结姻耴金锁系儿项名曰锁定侯盖讽云彪业以亨

功一再迁为后军右都督天顺元年以游击将军警虏大同遇虏磨儿山千余骑直入斩虏首犯秃

王搴其旗帜衣甲大败之三山墩斩首百余级上封为定远伯其明年召还夭明年虏屯贺兰山后

使彪往彪与虏连战安边营追至昌平墩大败之野马涧半坡墩转战六十余里交锋数十合斩虏

酋鬼力赤平章生擒四百七十斩首五百一十三级夺驼马五百有奇驴骡牛羊以二万余上命赠

死贼者都督佥事周贤官召彪还进侯加禄米赉金币然亨虽骑恣尚麤豪直爽轩溪无机彪险谲

矜诩矣彪在大同既诬陷都御史年富复数侮其总兵总兵因彪尝奏城威宁海子遂为流言诬彪

有异志上固疑彪屡有功屡召还而彪乃令大同千户斌等五十余人诣阙乞留为镇守上觉其诈

会北虏入贡罗拜彪于朝称石王益疑之下彪狱使鞫斌等杲然彪所使上下谕文武官从此无得

辄交通往来遣左佥都御史王俭与锦衣指挥佥事逯杲往大同执附彪者都指挥使谅等百余人

械治京师予亨病告调其家属宁等十余人于岭南诸卫凡附亨进者皆贬黜之杲与锦衣指挥使

门达始用亨进至是乃自异竞言鞫彪狱得其绣蟒龙衣违式寝床亨私遣义男后卫同知瑄出居

庸市木兵部召瑄不得向亨索亨佯不知臣今直使人自大同械至彪弟庆数自居庸抵大同擅乘

官马索官司饮馔不当意骂参将鹏等如奴隶彪在大同代王增岁禄彪言王臣与父亨为王请王

长跪谢彪因索王伎奉酒博野王生子彪贺王廷款至暮送香囊等物彪还京师隰川王遣其长子

携酒礼造饯玉林卫军一女美彪强污之耴至其家十日军人且告彪系之狱竟瘐死于是三法司

锦衣卫共劾亨上命亨闲住天顺三年也四年春逯杲上章言忠国公怨望益甚其侄孙进士后诈

称病得轻旨斥为民后日与亨造怨谤为妖言曰土木掌兵权亨有所爱都督同知杜清其云土木

杜也迩者光禄者火亨曰此天火亨畜无赖二十余辈专伺朝廷观其心怏怏且不轨上曰朕念亨

微劳犯罪累曲贷不自创惩乃怨谤生他望锦衣卫其执而廷鞫之遂命籍亨彪家及其庄田之在

渭南大同者下谕羣臣致书诸王使知亨负朝廷非朝廷负亨也亨死狱中法司请斩首枭示疏其

罪榜告天下上命完尸瘗之彪与后皆伏诛始亨得志时有南京后军都督佥事张通者尝与同僚

其孙镛与亨皆娶武安侯妹亨迎驾时通方屏居使人告之张公贿我祖孙并当论功通曰吾实不

往敢欺君耶且吾亦甚贫卒辞亨

　　○曹钦

　　曹钦太监曹吉祥之侄以为嗣子英宗论吉祥迎复功封钦昭武伯其兄铎弟铉及其从兄金

睿皆累官都督而一门尽富贵曹吉祥者不知始所以进正统间征麓川及福建诸寇皆使吉祥监

军号曰都督吉祥多选达官骑射以从以能有成功为人煦煦小惠诸达官有功者吉祥皆为之请

恩泽其迎复英宗皆用其力以成事事成之后与石亨并卖官鬻爵为奸利于上前多所求请亨既

败凡繇享功者上皆令自首革念吉祥尚在诸达官所繇吉祥功者独见庇锦衣卫指挥佥事逯杲

者始亦繇吉祥进既为上觉察石亨彪复笕察钦吉祥吉祥念与亨一体同功亨败巳且不得独完

因日要犒诸达官金帛倚为腹心诸达官亦虞吉祥旦夕不测而巳后其后相与为死党吉祥之客

有冯益者钦一日就而问曰自古有宦官子弟为天下者耶益曰君家魏武盖中官节之后钦大喜

出其妻行酒冯先生钦居常悒悒有异志未有以发也锦衣百户曹福来者钦家奴常之外郡贸易

钦虑其生事使福来妻告福来病狂外走逯杲奏捕之钦遣其家奴亮追获福来棰楚之几死科道

官闻而劾钦上是之出劾文示钦曰速改不悛者罚无赦而下谕公侯驸马伯都督等官曰昭武伯

钦家人百户福来在逃所司已奏捕钦不给文引令家人亮追获棰楚于槐家夫擅治职官不奏送

法司与私令家人出不给文引二者皆罪尔等有似此者乎朕念钦赦贷之尔等各宜守法循理毋

有颛纵干犯宪常钦哉听朕命天顺五年秋七月也先是上之诛石彪也亦下谕羣臣而后逮系至

是钦惧不免又逯杲伺钦甚急会是秋虏入西北边上使怀宁伯孙镗统京军往征兵部尚书马昂

监之上命掌钦天监事太常寺少卿汤序选日御朝而命将序奏庚子昧爽土视朝授命于是钦与

其诸昆若其党达官都督伯颜也先等数十人相谓曰县官持我急不发者我辈复为石彪矣先一

日分勒死士番汉军五百余人约以是日昧爽朝门初开则拥杀镗昂等夺门入此时吉祥素所部

禁兵且可为内应遂以其夕饮诸达官酒厚赠之酒半可二鼓矣镗与恭顺侯吴瑾广义伯吴琮方

待朝朝房而都指挥马亮与阿的纳帖木儿孛罗完者秃脱脱吕数人从钦庸上亡去见瑾琮告变

瑾琮趋告镗镗相与去匿他所手作瘈投门罅急闻上上止开门缒入吉祥锁系之钦见亮从席上

亡去殊恐遂号召其死士先驰至逯杲门杲正出门且骑斩之碎其尸都御史寇深者故善钦后乃

与诸言官共劾之钦亦以为恨与铎驰入西朝房索深深方俯着靴铎刃砍深肩破其身为两长安

街中甲卒驰百官造朝但以为征西军既知各悸散而庶吉士杨安者被伤死学士李贤待朝东朝

房钦复去索之户外之呼汹贤惊怳出则甲而刃者数人一人砍贤肩伤耳刃跗系贤背少选钦提

逯杲头来叱刃者执贤手曰我一门尽忠迎驾何所得罪逯杲必欲谮灭之耶杲头在也今日直为

此人贤曰此人鱼肉人多矣谁不欲寝处之公除此人甚善即可诚告之主上钦曰公可为我作奏

贤索吏部尚书王翱处借纸笔为钦书奏奏成与翱投入长安左门罅门久不开钦火之守卫军拆

御河之岸砖以礨门钦往来啸啾拟贤刃者数吏部郎中万祺曰不念李公与尊公作碑文耶因稍

言今日无负国家以死上谢则可以免钦乃与铎他去索马昂是时广宁侯安亦被伤而天已向曙

怀宁伯谓其子軏若弘曰号于道有狱贼反获者得厚赏征西诸军母行也皆稍集至二千人甲兵

具怀宁伯曰不见长安门火耶曹钦反矣其党不多当夺杀之皆曰诺工部尚书赵荣被甲跃马奋

呼市中曰好男儿皆来从我曹家乱臣贼子共诛之从者亦数十百人怀宁伯之东长安门逐贼钦

退屯东华门金睿接战怀宁伯军锐甚贼众披靡自辰至午击斩之钦中流矢创甚振策驰恭顺侯

将五六骑出觇猝与遇力战死焉钦还驻东大市街相拒至酉铉以百余骑往来驰突者三官军环

结而自溃藉怀宁伯执斩溃者以狥发神臂弓射之遂追斩铉怀宁伯子軏遇钦于道奋砍中其膊

軏亦死益惧率数骑还攻朝阳门不克悉走安定东直齐化诸门门尽闲雨甚夜窜归怀宁伯督军

与战顷之会昌侯孙继宗亦集钦犹战数合怀宁伯下令能杀贼获其财者即予之皆奋呼入钦投

井死铎亦见杀遂夷其家掠其财物亲党同谋者一空是夕上御午门下吉祥都察院狱明日磔于

市并追磔钦铎金睿等以狥籍其家伯颜也先汤序冯益等皆伏诛余党并落官职流岭南追封瑾

梁国公赠深太子少保并予谥軏百户世袭加继宗太保安太子少傅贤翱昂并以本官兼太子少

保荣兼大理卿镗进为侯升弘千户琮加禄岁二百石进马亮阿的纳等为右军都督佥事并加官

赏有差而杨瑛亦赠为编修下诏暴钦罪大赦天下钦之败也其党皆诛独其妻父贺老免先是贺

先见钦贵盛绝不与往来钦欲为求一官贺老力辞故以免

　　○陆炳

　　陆炳者平湖人也父松以父籍较尉从睿皇帝于兴得事世宗兴邸世宗入嗣松以从龙恩授

锦衣卫指挥历都督佥事掌卫事为人谨信识大体于上前时有所解释而炳少以力干强敏称登

武科袭父官世宗幸承天至卫辉行宫仓卒火宿卫大臣皆迟至独炳直宫门负上出火中上德之

不欲显其状车驾还京诏掌卫事洊加都督遂以骤贵尝捶杀兵马指挥为御史所紏诏弗问也炳

贵与其父党同列炳阳敬事之筡以计去其易已者又善事阁臣以此日益重阁臣言有宠炳谨事

之言亦爱而昵炳亡何御史糺炳乱鹾政擅榜禁小钱诸不法状言欲从中下捕治炳大惊行金三

千解捄不得长跽泣谢乃已从此衔言刺骨矣言与阁臣嵩争宠不胜免炳谋嵩发言所与边帅关

节书言坐诛嵩从此益引与计咸宁侯仇鸾用事初与嵩好己相轧密奏嵩父子不法事而意惮炳

炳外曲事鸾内出重金帛探得鸾阴事鸾病且死发其通虏状鸾死上怒斲鸾棺僇其尸加炳少保

兼太子太傅岁支伯爵禄而嵩复繇此得幸炳选用卫士缇骑皆京师中大豪多布尔目所睚眦立

碎中贵人马广李彬皆握重有气势炳前后诇刺并坐下狱死京民赀满万以下小酒食过辄收籍

之至其所用耳目诸豪小有犯亦即置之死诸豪以其方幸上言上无不从夕趋走麾下朝拔寘与

同列亦以此畏而争慕趋之至士大夫上意所恨下诏狱廷杖者炳缓之不令即死俟上解即贬谪

出金钱为治道里饮食费炳武举出吏部尚书李默门默所得大用皆炳于上前阴推之后坐诬死

上意叵测莫敢吊者炳经纪赙之千金士大夫亦以此服焉其勤于治官戴星出入与嵩及上所亲

近中贵人锦结婚姻盘据相重益揣合上意上春秋高奉玄永寿官诏成国公朱希忠等直赞无逸

殿炳占数焉加保傅柱国赐在外乘肩舆禁中得驰骑食伯爵俸炳益遴骁骑七千人置裨将别领

之其所召募畿辅秦晋齐鲁骈胁超乘跰弛之士以千计鲜衣怒马仰度支者十五六万人兵部持

其籍仰屋叹而已嵩纵其子世蕃揽文武诸曹陛炳从中调持诸曹亡所不关白方镇督抚大臣非

交故而钱通者以八九给事御史自诡门下者亦十之三四炳所蓄金奇异以巨万计甲第十余所

姬妾纨绮珍玩供帐不移而备东西游处惟意所舍庄田店房江南楚越所在有之然所自馈遗内

间中贵人亦以万计诸阁臣以地望相迫外相倚为驩而又以其素能折节士大夫闲终嘉靖之世

无发者炳卒上深悼痛追赠忠诚伯谥武惠祭葬有加官其子为指挥佥事穆宗即位以言官言籍

炳家

　　郎曰石亨清风店之捷李梦阳所谓赋石将军战场歌者也 【 梦阳诗清风店南逄父老告

我己己年间事店北犹存古战场遣簇尚带勤王字惜昔蒙尘实惨怛反复势如风雨至紫荆关头

昼吹角杀气军声满幽朔胡儿饮马彰义门烽火夜照燕山云内有于尚书外有石将军石家将军

若雷电天清野圹来酣战朝廷既失紫荆关吾民岂保清风店牵带负子无处珧哭声震天风怒号

儿女床头伏鼓角野人屋上看旌旄将军此时挺戈出杀胡不异草与蒿追北归来血洗刀白日不

动苍天高万里烟尘一剑扫父子英雄古今少天生李晟为社稷周之方叔今元老单于痛哭倒马

X-GORB Books | zh.wikisource.org | CC BY-SA 4.0 5 / 6



名山藏/卷之九十二

关羯奴半死飞狐道处处欢声噪鼓旗家家牛酒犒王师休夸汉室嫖姚将岂说唐朝郭子仪沉吟

此事六十春此地经过泪满巾黄云落日古骨白沙砾惨淡愁行人行人来折战场柳下马坐望居

庸口却忆千官迎驾初千乘万骑下黄都乾坤得见中兴主日月重开再造图枭雄不数云台士杨

石齐名天下无呜呼杨石今已无安得再生此辈西备胡】 予读而悲之亨威名震主不知挹损以

及于难彪诛一时称快久之谓朝廷失骁将焉曹钦虽叛臣哉激起于逯杲陆炳与严嵩通贿亦颇

有所保持贵臣常祸伤于宠所从来矣

